
«Ոստիկանության մասին» օրենքում փոփոխություն կատարելու մասին» օրենքի նախագծի նպատակը ՀՀ ՆԳՆ ոստիկանության համակարգի կադրային կայունության ապահովումն է, հատկապես, երբ հակակոռուպցիոն քաղաքականության նկատառումներից ելնելով, ոստիկանության ծառայողը հաճախ նշանակվում է իր հիմնական բնակության վայրից որոշակի հեռավորության վայրում։ Այս տեսանկյունից, անհրաժեշտություն է առաջանում՝ ոստիկանության ծառայողներին ապահովելու կենսական անհրաժեշտ պայմաններով։ Ուստի առաջարկվում է պետության կողմից նախատեսել համապատասխան սոցիալական երաշխիք, որը կբարձրացնի ոստիկանությունում ծառայության գրավչությունը, և ծառայողները կձգտեն շարունակել ծառայությունը, այդ թվում՝ հեռավոր մարզերում պատկերացնելով իրենց հետագա աշխատանքը և կենսագործունեությունը։
Թեև «Զինվորական ծառայության և զինծառայողի կարգավիճակի մասին» օրենքով սոցիալական ապահովությանը վերաբերող մի շարք դրույթների շահառու են նաև ոստիկանության ծառայողները, սակայն նշված օրենքի համաձայն՝ բնակարան կամ բնակելի տուն ձեռք բերելու կամ բնակելի տուն կառուցելու նպատակով մատչելի և արտոնյալ պայմաններով երկարաժամկետ հիփոթեքային վարկավորման պետական նպատակային ծրագրերից կարող են օգտվել միայն սպայական և ավագ ենթասպայական կազմերի զինծառայողները։ Իսկ նախագծով առաջարկվում է նման արտոնություն սահմանել ոստիկանության բոլոր ծառայողների, այդ թվում՝ կրտսեր կազմի համար։
Ընդ որում, «Զինվորական ծառայության և զինծառայողի կարգավիճակի մասին» օրենքի համապատասխան կարգավորումների հիման վրա 2019 թվականի օգոստոսի 22-ին ընդունվել է ՀՀ կառավարության N 1091-Ն որոշումը, որով սահմանվել են համապատասխան ծրագրի իրականացման կարգն ու պայմանները։ Սակայն նշված որոշման կարգավորման շրջանակից դուրս են մնացել ոստիկանության ծառայողները, ինչի արդյունքում նրանց համար չի ապահովվել նույնաբովանդակ սոցիալական երաշխիքների կիրառումը։
Ուստի, նախագծի ընդունմամբ կսահմանվի ոստիկանության ծառայողների կողմից բնակարան կամ բնակելի տուն ձեռք բերելու կամ բնակելի տուն կառուցելու նպատակով մատչելի և արտոնյալ պայմաններով երկարաժամկետ հիփոթեքային վարկավորման պետական նպատակային ծրագրերից օգտվելու հնարավորությունը: Միաժամանակ, ՀՀ կառավարությունը կլիազորվի՝ սահմանելու համապատասխան պետական նպատակային ծրագրերից օգտվելու կարգը և պայմանները։
Խնդրի արդիականությունը հատկապես ընդգծվել է ոստիկանությունում նոր ձևավորվող ստորաբաժանումներում պաշտոնների նշանակման գործընթացում։ Ներկայումս ոստիկանության տարածքային ստորաբաժանումներում նշանակումները կատարվում են այն տրամաբանությամբ, որ ծառայողը ծառայությունն իրականացնի ոչ միայն իր բնակավայրում կամ մարզում՝ նպատակ ունենալով բացառել հնարավոր շահերի բախումները և նվազեցնել կոռուպցիոն ռիսկերը։ 
Վերոգրյալի հաշվառմամբ՝ անհրաժեշտություն է առաջացել «Ոստիկանության մասին» օրենքում փոփոխություն կատարելու մասին» օրենքի նախագիծը համարել անհետաձգելի։

ՀՀ ներքին գործերի նախարարություն

